Монгол Улсын Их Хурлын 2009 оны хаврын ээлжит чуулганы Төрийн байгуулалтын байнгын хорооны 2009 оны 04 дүгээр сарын 22-ны өдөр /Лхагва гариг/-ийн хуралдаан 15 цаг 00 минутад Төрийн ордны “А” танхимд эхлэв. 

Улсын Их Хурлын гишүүн Д.Дондог ирц, хэлэлцэх асуудлыг танилцуулж, хуралдааныг даргалав. 

Хуралдаанд ирвэл зохих  21 гишүүнээс 11 гишүүн ирж, 52.0 хувийн ирцтэй байв. Үүнд:

Чөлөөтэй:  Н.Алтанхуяг, Су.Батболд, Э.Бат-Үүл, Г.Баярсайхан, С.Ламбаа, С.Оюун, Х.Тэмүүжин
Өвчтэй: Д.Очирбат, Д.Загджав
Тасалсан: Д.Одхүү
Иргэдээс төрийн байгууллага, албан тушаалтанд гаргасан  өргөдөл, гомдлыг  шийдвэрлэх тухай хуульд нэмэлт, өөрчлөлт оруулах тухай хуулийн төсөл /Хэлэлцэх эсэх/

Хэлэлцэж буй асуудалтай холбогдуулан Монгол Улсын Ерөнхийлөгчийн хуулийн бодлогын зөвлөх Ш.Раднаасэд, УИХ-ын Тамгын газрын Эрх зүй, хууль тогтоомжийн хэлтсийн зөвлөх Э.Түвшинжаргал,  Төрийн байгуулалтын байнгын хорооны зөвлөх О.Тунгалаг, референт С.Энхцэцэг нарын бүрэлдэхүүнтэй ажлын хэсэг байлцав.

Хуулийн төслийн талаарх төсөл санаачлагчийн илтгэлийг Монгол Улсын Ерөнхийлөгчийн хуулийн бодлогын зөвлөх Ш.Раднаасэд танилцуулав. 

Төсөл санаачлагчийн илтгэлтэй холбогдуулан Улсын Их Хурлын гишүүн Д.Лүндээжанцан, Д.Энхбат нарын асуусан асуултад Монгол Улсын Ерөнхийлөгчийн хуулийн бодлогын зөвлөх Ш.Раднаасэд хариулж, тайлбар хийв.

Хэлэлцэх эсэх асуудалтай холбогдуулан Улсын Их Хурлын гишүүн Ж.Сүхбаатар, Д.Энхбат, Э.Мөнх-Очир, Д.Лүндээжанцан,  Н.Энхболд нар санал хэлэв. 

Д.Дондог: Иргэдээс төрийн байгууллага, албан тушаалтанд гаргасан  өргөдөл, гомдлыг  шийдвэрлэх тухай хуульд нэмэлт, өөрчлөлт оруулах тухай хуулийн төслийг Улсын Их Хурлын чуулганы нэгдсэн хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү.

Байнгын хорооноос гарах санал, дүгнэлтийг Улсын Их Хурлын гишүүн Э.Мөнх-Очир Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 15 цаг 25 минутанд өндөрлөв.

Тэмдэглэлтэй танилцсан:

ТӨРИЙН БАЙГУУЛАЛТЫН БАЙНГЫН
ХОРООНЫ ДАРГА





Ө.ЭНХТҮВШИН
Тэмдэглэл хөтөлсөн:

ХУРАЛДААНЫ ТЭМДЭГЛЭЛ
ХӨТЛӨГЧ: 






Д.ЦЭНДСҮРЭН
УЛСЫН ИХ ХУРЛЫН ТӨРИЙН БАЙГУУЛАЛТЫН
БАЙНГЫН ХОРООНЫ  2009 ОНЫ 4 ДҮГЭЭР САРЫН
22-НЫ ӨДРИЙН ХУРАЛДААНЫ ДЭЛГЭРЭНГҮЙ
ТЭМДЭГЛЭЛ
Д.Дондог:  Цаг алдахгүйн тулд хурлыг эхлүүлж байгаач гэж байна.  Өөрөө ороод ирэх гэж байгаа юм, ингээд ирц бүрдэх юм. Сая Энхбат, Батсуурь гишүүн хоёр байсан. 

Ингээд Байнгын хорооны хуралдааныг эхлүүлээд мэдээллийг сонсоё гэсэн бодолтой байна. Өнөөдрийн Байнгын хорооны хуралдаанаар Иргэдээс төрийн байгууллага, албан тушаалтанд гаргасан  өргөдөл, гомдлыг  шийдвэрлэх тухай хуульд нэмэлт, өөрчлөлт оруулах тухай хуулийн төсөл байгаа. Хэлэлцэх эсэх асуудлыг Байнгын хороогоор эхэлж ярина. 

Хэлэлцэх асуудалтай өөр саналтай гишүүн байна уу? Алга уу. Хэлэлцэх асуудлыг баталъя. Баярлалаа.

Одоо Иргэдээс төрийн байгууллага, албан тушаалтанд гаргасан  өргөдөл, гомдлыг  шийдвэрлэх тухай хуульд нэмэлт, өөрчлөлт оруулах тухай хуулийн төслийг Монгол Улсын Ерөнхийлөгчийн Хуулийн бодлогын зөвлөх Раднаасэд танилцуулна.

Ш.Раднаасэд:  Иргэдээс төрийн байгууллага, албан тушаалтанд гаргасан  өргөдөл, гомдлыг  шийдвэрлэх тухай хуулийг  1995 онд батлан хэрэгжүүлж ирсэн.  Уг хуулиар зохицуулсан харилцаа, тогтоосон журмын дагуу иргэдийн асуудлыг шийдвэрлэх хууль эрх зүйн орчин тодорхой хүндрэл бэрхшээлгүй мэт харагдаж байгаа боловч бодит байдал дээр иргэдийн асуудал шийдвэрлэгддэггүй, удааширдаг, олон шат дамжлага дамжиж өргөдөл шийдэгддэг зэрэг бэрхшээлтэй асуудлууд байсаар байгаа.

Энэ асуудал тухайлбал нэр бүхий төрийн бус байгууллагуудаас хийсэн судалгааны дүнгүүдийг нэгтгэж үзэхэд өргөдөл, гомдол хуульд заасан хугацаандаа шийдвэрлэж чаддаггүй гэсэн дүн харагдаж байгаа. Энэ судалгаанд оролцогчдын 78 хувь нь энд сөрөг хариулт өгсөн байгаа.  Дөнгөж 22 хувь буюу хугацаандаа өргөдөл, гомдол шийдэгддэг гэсэн тийм дүгнэлтийг хийсэн байгаа. Өөрөөр хэлбэл энэ нь иргэдийн өргөдөл, гомдлыг хуульд заасан хугацааны дотор бүрэн дүүрэн шийдвэрлэж, хариу өгөх тухай асуудал төрийн нийт байгууллага, албан тушаалтнуудын хувьд туйлын хангалтгүй байгаа дүр зураг энэхүү судалгааны дүнгээс харагдаж байгаа.

Мөн одоогийн хүчин төгөлдөр мөрдөгдөж байгаа хууль дахь иргэдийн ашиг сонирхлыг хохироох, хуулийн хугацаанд асуудлыг шийдвэрлэж байх механизмыг хангах, албан тушаалд нь ногдох хариуцлагын асуудлыг шүүхээс ногдуулах торгуулийн арга хэмжээгээр хязгаарлаж өгсөнтэй энэ асуудал тодорхой холбоотой юм.

Энэ торгуулийн арга хэмжээ авч, өнгөрсөн хугацаанд бүрэн утгаараа энэ хэрэгжсэн тохиолдол тоо бүртгэлээс, шүүхийн статистик судалгаанаас харахад байдаггүй юм билээ.

Иймээс Монгол Улсын Ерөнхийлөгчөөс санаачилсан Иргэдээс төрийн байгууллага, албан тушаалтанд гаргасан  өргөдөл, гомдлыг  шийдвэрлэх тухай хуульд иргэдийн өргөдөл, гомдлыг хүлээж авах, бүртгэх, хариу өгөх, хяналт тавих чиг үүрэг бүхий төрийн байгууллагын эрх зүйн орчныг бүрдүүлэх, албан тушаалтнуудад хүлээлгэх хариуцлагын талаарх тодорхой зохицуулалтыг нэмэлт, өөрчлөлт оруулахаар хуулийн төсөл боловсруулсан байгаа.

Энэхүү хуулийн төсөл батлагдсанаар төрийн байгууллагын үйл ажиллагаа иргэдэд нээлттэй, хөнгөн шуурхай болох, нийгмийг бухимдуулаад байгаа төр, иргэний харилцаанд гол саад бэрхшээл болж байгаа энэ өргөдөл, гомдлын асуудал нэг талдаа шийдэгдэвч, саад бэрхшээл арилахад томоохон дэмжлэг болох ёстой гэж үзэж байгаа юм.

Ингээд энэхүү хуулийн төслийг Монгол Улсын Ерөнхийлөгчөөс өргөн барьсан юм.

Д.Дондог: Баярлалаа. Асуулт асуух гишүүд байвал нэрээ өгье.  Лүндээжанцан дарга асуултаа асууя.

Д.Лүндээжанцан: Тэгэхээр Иргэдээс төрийн байгууллага, албан тушаалтанд гаргасан  өргөдөл, гомдлыг  шийдвэрлэх тухай хуульд нэмэлт, өөрчлөлт оруулах тухай хуулийн төслийг өргөн мэдүүлсэн байгаа. З сарын ЗО-ны өдөр 2-3 хууль хамтад нь өргөн мэдүүлсэн.  Чуулган эхлэх гэж байгаатай холбогдуулаад ийм асуудлуудыг бэлтгэж байна гэж. 

Тэгэхээр би энэ дээр ийм зүйлийг хэлэх гэсэн юм. Сүхбаатар гишүүн ч гэсэн анхаарах болов уу. Бас Ерөнхийлөгчийн институт анхааралдаа авбал их зүгээр байна. Өнөөдөр Захиргааны ерөнхий хууль гэж. Захиргааны үйл ажиллагааны тухай хууль, процессын асуудал дутмаг байгаа юм. Үүнээс болоод хүнд суртал, гар харлаа, тэгээд танил тал харлаа, хөөцөлдсөн нь бүтлээ гэдэг зүйл хэзээ ч тасардаггүй. Нэг гэр олгох асуудлаар гэхэд  10 хүн өргөдөл өгсөн байлаа гэхэд хэрхэн шийдвэрлэх вэ? хугацаагаар нь юм уу, амьдрал ахуйгаар нь юм уу, тэр комисс хуралдаад шийддэг л байх, жишээ нь. Ингээд суман дээр гэхэд аливаа асуудлыг санал, өргөдөл, гомдол төрийн байгууллага, албан тушаалтанд  гаргалаа гэхэд тэр хариу өгөгддөг, тэр нь шударга ёсны үндсэн дээр гомдол, саналгүй барагдаж байдаг ийм л тогтолцоо руу орох шаардлага байгаа юм.

Тэгэхээр Ерөнхийлөгчөөс өргөн барьсан санал, өргөдөл, гомдлын хууль бол үүнийгээ процессыг нь журамлаж, тодруулж өгч байгаа чухал ач холбогдолтой хууль гэж ингэж үзэж байна.

Мөн үүнийгээ гүйцээгээд Захиргааны ерөнхий үйл ажиллагааны хуулийг боловсруулах, батлах үйл ажиллагаа манай хуульчид энэ дээр нэлээн үүрэг гүйцэтгэх ёстой. Төрийн захиргаа гэдэг бол их чухал. Иргэн, төр хоёрыг холбож байгаа гол зүйл бол энэ төрийн захиргаа байгаа. Үүний үйл ажиллагаа, процессыг журамласан хууль байвал санал, өргөдөл, гомдлын хууль бол түүний нэг бүрэлдэхүүн хэсэг юм шиг байгаа юм. Энд хугацаа, хяналт тавих журам, бүртгэх журам,  ил тод байдал гээд нэлээн том алхмууд, дэвшил агуулж байна гэж үзэж байна.

Мөн цаашаа улам төрийн албыг хүнд сурталгүй, хөнгөн шуурхай, ил тод байлгахад тэр хууль их чухал юм шиг санагдаж байна. Энэ дээр хэдэн жил яригдаж байна. Боловсруулах туршлага нимгэн байгаа нь үнэн. Энэ дээр юу бодож байна вэ гэсэн ийм асуулт байна.

Тэгвэл Засгийн газар ч гэсэн оролцоод, Хууль зүй, дотоод хэргийн яам энд оролцмоор байгаа юм. Манай Их Хурлын гишүүд нэлээн рольтой. Дээр нь Ерөнхийлөгчийн хууль санаачлах эрх бүхий субъектын хувьд Ерөнхийлөгчийн институт оролцвол их хэрэгтэй байна гэж бодож байна. Энэ талаар би тодруулга авах гэсэн юм.

Ш.Раднаасэд:  Захиргааны ерөнхий хуулийн асуудал  1998 оноос хойш Хууль зүй, дотоод хэргийн яаман дээр тодорхой төсөл явж эхэлсэн. Энэ төсөл одоо ч Хууль зүй, дотоод хэргийн яаман дээр явж байгаа юм билээ. Энэ бол ерөнхийдөө Германы хуулиас эх үндэстэйгээр, тэндээс жишиг авч хуулбарлаж хийж байгаа тийм хууль байгаа. Түүнийг Монголын хөрсөнд бий болгох, бусад хуулиудтай уялдуулах асуудал Захиргааны байгууллагын өнөөгийн байгаа нөхцөл байдалтай хэрхэн уялдуулах вэ гэдэг дээр ярвигтай асуудлууд нэлээн байгаа юм билээ.

Энэ асуудал дээр Засгийн газар тодорхой хуулийн төсөл санаачилна гэж үйл ажиллагааны хөтөлбөрт орчихсон явж байгаа. Эндээс Ерөнхийлөгчийн хуулийн бодлогын зүгээс ч гэдэг юм уу, тодорхой санал Ерөнхийлөгчийн Тамгын газар дээр авагдсан.  Яг энэ Захиргааны ерөнхий хуультай холбоотой эрх зүйн орчныг бүрдүүлэх тал дээр хийгдсэн тодорхой судалгаанууд байгаа. Энэ судалгаануудыг нэгтгэх, энэ хуулийг батлан гаргах, энэ хууль зайлшгүй хэрэгтэй гэдэг дээр таньтай санал нэг байгаагаа илэрхийлье.

Д.Дондог: Энхбат гишүүн асуултаа асууя.

Д.Энхбат: Ер нь бол ийм хууль мэдээж хэрэг нөлөөтэй, үүнийг байнга тасралтгүй сайжруулж байх хэрэгтэй л дээ. Хоёр асуулт байна.

Нэгдүгээрт, энэ хуулийн өөрчлөлтүүдийг хараад байхад бас дахиад маш их дутуу байна. Өөрөөр хэлбэл нэгэнт л энэ хуулийг иргэдийн өргөдөл, гомдлыг шийдвэрлэх тухай асуудал оруулж ирж байгаа юм бол яагаад үүнийг бүр комплексный өөрчлөөгүй, засаглалынх нь бүтцүүдтэй холбож өгөөгүй юм бэ нэгдүгээрт.

Хоёрдугаарт, Засгийн газар энэ дээр ямар байр суурьтай байна вэ? жишээлбэл Ерөнхийлөгчөөс санаачилсан гэж байна.  Яг үнэндээ дэлхийн орнуудын туршлагаар бол  800 гаруй төрлийн бүтээгдэхүүн байгаа шүү дээ, Засгийн газрын иргэдэд үйлчилдэг. Тэр бүх чиглэлүүд дээр Засгийн газар өөрсдөө бас нэлээн нарийн журам боловсруулж ажиллах ёстой. Тэгэхээр яагаад үүнийг Ерөнхийлөгч санаачлаад байгаа юм бэ? Засгийн газар яагаад энэ дээр санаачлагч, зохион байгуулагч биш байна вэ гэсэн ийм асуулт байна.

Яагаад гэвэл, би өөрөө Засгийн газрын системийг автоматжуулах талаар олон жил ажилласан.  Миний мэдэхээр энэ хууль  800 гаруй том бүтээгдэхүүнийг иргэдэд хүргэх тухай асуудлыг хөндөж байгаа хамгийн чухал хуулиудын нэг. Яагаад ийм дутуу байна вэ? Хоёрдугаарт, Засгийн газрын оролцоо энэ түвшинд яг ямар байв гэсэн ийм асуудал байна. Яагаад гэвэл гол байгууллага чинь Засгийн газар шүү дээ. Ерөнхийлөгчийн Тамгын газар биш шүү дээ.

Д.Дондог: Энхбат гишүүний асуултанд Раднаасэд зөвлөх хариулъя. 

Ш.Раднаасэд:  Өнөөдөр хүчин төгөлдөр мөрдөгдөж байгаа Иргэдээс төрийн байгууллага, албан тушаалтанд гаргасан  өргөдөл, гомдлыг  шийдвэрлэх тухай хуулийг уншаад хэрэглээд явахад  их боломжийн харагдаад байгаа юм, энэ хуулийг, өнөөдрийн байгаа хууль. Энэ бол аль нэгэн дэлхийн бусад улсуудын ч гэдэг юм уу? ер нь ижил төстэй орнуудын хуулиас нэг их хоцроод байх хууль биш, харахад энэ процессын хууль маань өөрөө. 

Гэхдээ энэ дээр зарим зүйлүүд, ялангуяа хариуцлагын асуудлууд дээр орхигдсон зүйлүүд байгаа. Тэр өргөдөл, гомдлыг шийдэхгүй бол хэнд ямар хэмжээний хариуцлага хүлээлгэх ёстой юм бэ? энэ өргөдөл гомдлын шийдвэрлэлтэнд хэн нь ямар хэлбэрээр хяналт тавих ёстой юм бэ гэх мэтийн ийм хяналт хариуцлагатай холбоотой нэг хэсэг ор тас орхигдсон гэж хэлэхэд хаашаа юм бэ? бүрэн төгс утгаараа шийдэгдэж чадаагүй. Шүүх дээр нялзаасан. Өргөдөл, гомдол шийдэхгүй бол шүүхээс зөвхөн торгуул ногдуулах хэмжээний хариуцлага. Энэ бол ерөөсөө хэрэглэж байсан практик түүх байгаагүй.  Тэгэхээр энэ асуудлуудыг засахын тулд энэ хяналт, хариуцлагын нэг хэсэг зүйлийг нэлээн оруулчих юм  бол энэ хууль хэрэгжих боломж бололцоо нэг талдаа их боломжийн. Нөгөө талаасаа иргэдийн хяналт энэ талаасаа иргэдээс тавих гомдол чирэгдлийн талаасаа нэг талаасаа буурах болов уу гэсэн ийм зүйлүүд байгаа юм.

Тийм учраас энэ бол нэмэлт, өөрчлөлтийн хүрээнд хийгдсэн байгаа юм.

Хоёр дахь гол зүйл, Засгийн газрын асуудал. Авлигатай тэмцэх газарт байхда би энэ өргөдөл, гомдлыг хянах  онлайн  хяналтын систем гэдэг юмыг бий болгоё гээд Засгийн газрын үйл ажиллагааны хөтөлбөрт суучихсан байгаа. Энэ бол өргөдөл, гомдлыг хэн хэзээ, хэдэн хоногийн дотор шийдэж өгөх ёстой юм бэ надад. Би түүнийг шийдэхгүй бол хэнд хэлж хариуцлага тооцуулах ёстой юм бэ гэж. Ерөөсөө тэр систем нь өөрөө ил байж байдаг. Тухайн байгууллагад ороход үүдэн дээр нь миний өргөдөл хэн гэдэг хүн дээр байна вэ? хэзээ шийдэх юм бэ? шийдэхгүй бол ямар хариуцлага хүлээх юм бэ гэдэг юм нь LCD дэлгэц дээр байж байдаг.  Ерөөсөө энэ хөгжөөд байгаа улсуудад хамгийн энгийн бөгөөд төрийн үйлчилгээг хүнд ойртуулж байгаа, ил тод болгож байгаа хамгийн энгийн бөгөөд бусад сөрөг үр дагавруудыг хаасан ийм нөхцөлүүдийг хайх үүднээс энгийн ийм технологийн юмнууд орж ирж байгаа. Энэ бол нэг талдаа Засгийн газрын үйл ажиллагааны хөтөлбөрт туссан энэ ирэх дөрвөн жилд хэрэгжих байх гэж байгаа. Түүний маань үндэс суурь энэ хууль өөрөө болж бас нөхцөлдөж байгаа ийм нэг талтай.

Дээрээс нь энэ хуулийн төслийг боловсруулахад Засгийн газраас тодорхой хүмүүс орж ажилласан юм билээ, Хууль зүй, дотоод хэргийн яам, бас Их Хурлын байгууллагаас Хүний эрхийн комиссын ажилтнууд ялангуяа энэ З өндөрлөгтэй холбоотой өргөдөл, гомдлын асуудал их гарч ирдэг.  Төрийн З өндөрлөгт хандсан.  Яг энэ өргөдөл, гомдол, захидал харилцаан дээр ажилладаг тодорхой яг энэ чиг үүргийн хүмүүсийг ч бас татаж оролцуулж ажиллаж энэ дээр тодорхой дүгнэлтүүд хийгдсэн ийм түүхтэй юм билээ.

Д.Дондог: Өөр асуулттай гишүүн байна уу? Алга байна.  Асуултаа тасалъя. 

Хэлэлцэх эсэхтэй холбогдуулж  саналаа хэлэх гишүүн байна уу? Сүхбаатар, Энхбат, Лүндээжанцан, Энхболд.

Ж.Сүхбаатар: Ерөнхийлөгчийн санаачилж оруулж ирж байгаа энэ асуудал бол цаг үеэ олсон ийм асуудал байгаа юм.  Яагаад гэвэл өнгөрсөн сонгуулийн үеэр явж байхад Монголд манай улсад хавтгай байгаа нэг юм бол иргэдийн дуу хоолой хүрэхгүй байна гэдэг. Хүрэхгүй учраас жагсаал, цуглаан зохион байгуулж, чанга хашгирч шаардлага тавибал ингээд хүрдэг юм байна гэсэн ийм ойлгоц яваад байдаг. Тэр нь яагаад тэгдэг вэ гэхээр бодит байдал дээр орон нутгийн засаг захиргаанд ч тэр, төрийн захиргааны төв байгууллагуудад ч гэсэн иргэн хүн  өргөдөл, гомдлоо гаргачихаар усанд хаясан чулуу шиг алга болчихдог гэж ярьдаг. Маш олон хүн энэ асуудлаар уулзаж байхад энэ асуудлыг ярьдаг байсан. Шалтгаан нь захиргааны ажилд олон асуудал бий. Гэхдээ өргөдөл гомдол дээр яг энэ хугацаа хожимдууллаа гэдэг юм уу? хариу өгөхгүй алга болчихоор  хариуцлага хүлээлгэдэг юм маш сул байсан. Хариуцлага үндсэндээ хүлээдэггүй ийм байдалтай байсан. Торгох захиргааны хариуцлагын ийм заалт байсан. Тэгвэл яг энэ төсөл дээр төрийн жинхэнэ албан хаагчдын тухайд албан үүргээ хангалтгүй биелүүлсэн гэсэн дүн тавих ийм үндэслэл болох юм байна. Тэгээд сахилгын шийтгэл ногдуулах ийм гол хариуцлагын заалт нь орж ирж байгаа учраас би үүнийг дэмжиж байгаа юм. Ингэх юм бол албан тушаалтнууд өргөдөл, гомдолд хариу өгөх энэ үүргээ заавал биелүүлдэг болно гэж үзэж байна.

Нөгөө талаас 30 хоногт байсныг  14 хоногт гэж байна. Энд хууль санаачлагчийн төсөлд явц дунд гишүүд тал талаасаа ярина биз. Өргөдөл, гомдлууд дотроо их төрлүүдтэй байгаа. Зарим нь уламжлаад яг өөрийн эрх хэмжээнд нь хамаарахгүй асуудлаар шууд шийдвэрлэчих боломжгүй тийм асуудлаар ханддаг. Тэр тохиолдолд яах аргагүй богино хугацаанд үүнийгээ хүнийг чирэгдүүлэхгүйн тулд тэр байтугай 7 хоногт ч юм уу багтаагаад явуулж байх ёстой юм. Тэгэхгүй яг гомдол гаргалаа, тэр гомдлыг хянан шийдвэрлэх процесс, өргөдөл, гомдлыг аваад хариу өгөх энэ процесст зарим тохиолдолд  14 биш, 21 хоног, 30 хоног ч байх явдал бий.  Тийм болохоор энэ дээр зааг ялгааг энэ хуульд цаашид бид өөрсдөө ярьж байгаад  оруулах нь зүйтэй болов уу гэж хувьдаа санаж байгаа юм. Тэгээд энэ санаачилж байгаа хуулийн төслийг дэмжиж байна.

Гол нь тэр хугацаан дээр хуулийн зөвлөх цаашдаа бас бодно биз. Их Хурлын хэлэлцүүлгийн үеэр тал талаасаа ярихаар үүнийгээ зааглавал яаж байна вэ гэсэн ийм саналтай байна.

Д.Энхбат: Хууль бол хэрэгтэй хууль. Энэ дээр мэдээж хэрэг хүн болгон санал нэг байгаа байх. Гэхдээ маш түүхий байна. Миний бодлоор бол энд хамгийн их санаа зовж байгаа улсууд иргэд өөрсдөө. Тийм учраас хоёр санал хэлмээр байна.

Нэгдүгээрт, үнэхээр иргэдэд жишээлбэл Сүхбаатар гишүүний саналтай холбоотой нэг зүйлийг хэлэх гэсэн юм. Жишээлбэл, төрийн бүх үйлчилгээг ангиллаар нь мэдээж хэрэг хэд хоногийн дотор шийдэх вэ? энэ бол зарчмын ялгаанууд их байгаа. Зарим нь  14 хоног байна, магадгүй 30 хоног ч байна.  Тэгэхээр миний ойлгосноор бол энэ төрийн 800 орчим үйлчилгээний асуудлыг зарчмын хувьд шийдээгүй байгаа учраас энэ хуулийг хэрэгжүүлэхэд нэлээн хэцүү. 

Хоёрдугаарт, миний түрүүний хэлдэг. Иргэний байгууллагуудаас, иргэдээс санал авалгүйгээр  энэ хуулийг төрийн байгууллага өөрөө өөрсдөө гаргах нь зүгээр л хуурамч инээдтэй зүйл. Үнэхээр энэ хуулийг чанартай, төрийг хянадаг, иргэдийн оролцоог дээшлүүлье гэвэл миний бодлоор энэ хуулийн гол гол заалтууд бүх зүйлүүдийг ядахдаа иргэний нийгмийн байгууллагуудаар,иргэдийн төлөөллөөр нэлээн сайн хэлэлцүүлэх хэрэгтэй. Тэгж байж энэ бол иргэн ий бодит оролцоо болно. Түүнээс биш, яг төрийн байгууллагынхан өөрөө өөрсөддөө зориулаад надад  14 хоног байх юм байна, надад  21 хоног байх юм байна гэсэн ийм маягаар шийдвэл энэ хууль дахиад анхнаасаа амьгүй хууль гарна.

Тийм учраас би ийм саналтай байна, дүгнээд хэлэхэд. Энэ хуулийг санаачилж явж байгааг мэдээж дэмжиж байна. Гэхдээ Их Хурлаар хэлэлцүүлэхээс өмнө энэ хуульд эрх ашиг нь хамгийн их хөндөгдөж байгаа иргэдийн болон иргэний нийгмийн байгууллагуудаар дамжуулаад олон нийтийн санал асуулгыг авах хэрэгтэй. Тэгж байж үүнийг Их Хурлаар шийдсэн цагт энэ хууль амьтай хууль болно гэж бодож байна.

Э.Мөнх-Очир:  Хуулийг дэмжиж байна. Энэ бол мэдээж түрүүн бүх гишүүд ярилаа, саналаа хэлэхдээ ч хэлж байсан, шаардлагатай, бид нар үнэхээр төрийн захиргааны байгууллагууд ямар шатанд, хаана иргэдийн гомдол, хүсэлт санал ямар байдалтай байгааг мэдэхэд бэрх, төвөгтэй талын юмнууд байдаг. Тэгэхээр үүнийг яаралтай бид нар хэлэлцээд гаргах нь зүйтэй байх. Гэхдээ цаашид түрүүний ярьснаар захиргааны байгууллагуудын бүтэц, нэн ялангуяа бид нар ярьж байсан, Төрийн байгуулалтын байнгын хороогоор ярьсан,  4 сарын  15-ны дотор Засгийн газар өөрийнхөө бүтцийн асуудал, ерөнхийдөө одоо байгаа Засгийн газрын бүтэц биш, цаашид ер нь төрийн байгууллагуудын өөр хоорондын уялдаа, бүтцийн асуудлыг яръя гэж байсан. Энэ дээр нь Энхбат гишүүний яриад байгаа асуудлыг оруулж хэлэлцэх нь зүйтэй юм байна гэж бодож байна.

Түүнээс өнөөдрийн хувьд Ерөнхийлөгчөөс оруулж ирж байгаа  энэ хууль  бол төрийн захиргааны байгууллага өнөөдөр ажлаа яаж хийх вэ? өөрсдөө дотроо юмаа сайжруулаач гэсэн л юм явж байгаа болохоос түүнээс иргэд болгоны санал, шүүмжлэлтэй өнөөдөр холбоотой тийм асуудал яг энэ дээр тусгагдаж орж ирэхэд хүндрэлтэй. Төрийн захиргаа өөрөө ажлаа яаж хийх вэ гэдгийг л явуулж байгаа хууль.

Тийм учраас цаашид яах вэ гэдэг дээр ёстой Энхбат гишүүн өөрөө бодвол санаачлаад, хөдөлгөөнүүдтэй, иргэдийн болон төрийн бус байгууллагуудтай нийлээд саналуудаа оруулж ирээд, тэр бүтэц ярих нь зүйтэй болов уу. Давхардал их байна. Одоо бүр цаашлаад манай бүртгэлийн байгууллагуудын нэгдсэн байдалтай холбогдуулан хаана юу бүртгэгдэх юм бэ? цаашид хариу мэдээ хаанаас авагдаж байх юм бэ? тэр мэдээлэл, нууцлаг байх юм уу? аль мэдээлэл нь дэлгэрэнгүй, хаана ямар шатандаа нээлттэй байх юм бэ гээд зөндөө юм орж ирнэ.  Тэгэхээр энэ  бүгдийг сайн нухацтай явахгүй бол одоо оройтоод байна. Амьдрал дээр яриад явчихсан юмыг бид нар хойноос нь хөөх болчихоод байна гэдгийг энэ дээр бид нар сайн мэдэж, тэмдэглэж авмаар байгаа юм.

Д.Лүндээжанцан: Би төслийг дэмжиж байна. Үнэндээ манай санал, өргөдөл, гомдлын хуулийг бид  90-ээд онд гаргахдаа  Үндсэн хуулийн заалтыг иш үндэс болгоод ерөнхийдүүхэн л гаргасан. Энэ дотор санкци, хяналтын систем, хариуцлагын тогтолцоо хоёр нь үнэндээ дутуу дулимаг байгаа. Үүнийг бид хүлээн зөвшөөрөхөөс арга байхгүй. 1998 оноос хойш яригдаж байна гэж байна. Уг нь төрийн захиргааны байгууллага, иргэдийн санал, хүсэлт, өргөдөл гомдолд хариу өгөхдөө ерөөсөө л түс тас хариу өгчихдөг, бараг тухайн хувь хүн уулзах шаардлагагүй, ерөөсөө яг ёсоороо яваад тэгээд хариу нь өгөгдөөд, хаанаа ч гомдол байдаггүй ийм л тогтолцоо руу яаж дөхөх вэ гэдэг юм хайж байна. 

Энэ бол Испани, Итали, Герман зэрэг орнуудаас уламжлалтай, хуучин Югославт бас байсан хууль байдаг юм байна. Бид нар олон жил үзэж, харж байна. Тэгээд яг Монголын хөрсөн дээр буулгаад, суулгаад өгөхөөр бас болж өгдөггүй тал байна. Ийм учраас энэ рүү том алхам хийж явах хэрэгтэй байгаа юм. Ийм учраас бид намын бүлэг дээр манай Сүхбаатар гишүүн төрийн захиргаагаар мэргэшсэн хүн үүнийг хариуцаад ажиллаач ээ гэдэг асуудлыг бид үүрэг даалгавар өгөгдөөд байгаа. Ерөнхийлөгчийн институци ч гэсэн энэ дээр одоо сая олон чухал чухал санаанууд дэвшүүлж тавьж байгаагийн нэг нь энэ төрийн албаны үйл ажиллагааг боловсронгуй болгох, ил тод байдлыг хангах, хөнгөн шуурхай болгох, хүнд сурталгүй болгохтой чиглэсэн арга хэмжээний нэг хэсэг яах аргагүй болно гэж  миний хувьд ойлгож байгаа. 

Өргөдөл, гомдол дээр иргэдийн хувьд бол одоо Энхболд дарга зовлонгий нь мэдэх хүн л дээ. Тэд дэх удаагаа өргөдөл ирж байгаа, аавыг минь олж өгөөч ээ,  1930 хэдэн онд сураггүй болсон, одоо яасан нь мэдэгддэггүй. Тагнуулд явсан юм уу? яасан юм бэ? гадаадад албан үүрэг гүйцэтгэсэн юм уу гээд нийтдээ  17 дахь удаагаа захиа явуулж байна гэдэг. Бид хайгаад байдаг, олдоггүй материал нь. Хэргийн өргөдөл гэж байна. Энэ бол эрүүгийн байцаан шийтгэх хуулиараа зохицуулагдаад явдаг өргөдлүүд байна, хуулийн байгууллагын. Энэ тусдаа.  

Тэгээд орон сууцны өргөдөл гэж бүх хүнд бичдэг нэг өргөдөл байна. Энэ мэтчилэнгээр яг цаг дээрээ нөгөө бүтээгдэхүүн гээд яривал их зовлонтой юмнууд бий л дээ, амьдрал дээр. Гэлээ гэхдээ энэ төрийн байгууллага, яг ийм ийм шатанд ингэж, ингэж судлагдаад ингээд ингээд хариу өгөгдсөн ийм байна гэдэг л хүнээс субъектив хамааралгүйгээр асуудал нь шийдэгддэг  энэ тогтолцоо руу бид явж байгаа.

Тийм учраас энэ удаагийн өргөн барьсан хууль бол ямар ч байсан цаг алдалгүй дутуу дулимаг зүйлүүдээ засч залруулахад чиглэгдсэн асуудлууд орж ирсэн учраас хэлэлцэхийг дэмжиж байна.  Хугацаа, бусад зүйлүүдийн тухайд тодруулаад хэлэлцүүлгийн явцад ярих саналууд байна.

Н.Энхболд: Саналууд ерөнхийдөө давхцаж байна. Юуны өмнө хэлэлцэх эсэхийг дэмжиж байна. Дотор нь бодмоор, хармаар юмнууд байна. Хамгийн наад зах нь гэхэд Засгийн газраас ирсэн саналуудыг хэлэлцүүлгийн явцад гишүүд анхаарч үзэх шаардлагатай, өөрчлөлт орно гэвэл. Хууль санаачлагчийн зүгээс ч гэсэн Засгийн газраас оруулж ирсэн саналуудыг харгалзах нь зүйтэй байх гэж бодож байна. Тэгэхгүйгээр энэ хууль маань хэрэгжихгүй бүтэц, санхүү, зохион байгуулалттай холбоотой юмнууд дээр Засгийн газар нэлэн саналууд өгсөн юм байна шүү дээ, зарим дээр нь бүр эсрэг. Энэ юмнуудыг нь анхаарах хэрэгтэй болох байх гэдгийг хэлмээр байна. 

Хоёрдугаарт, манай иймэрхүү хуулиудад иргэд өөрсдөө төрийн байгууллагуудад хандахдаа яг хэнд ямар асуудлаар хандах вэ гэдгээ заримдаа  буруу бодоод, жишээ нь холбогдох бус албан тушаалтанд тэр хүнийг ажил үүрэгт ороогүй зүйлээр өргөдөл, гомдол гаргачихаад тэгээд тэр хугацаа хэтэрлээ, эсхүл санаанд таарсан хариу өгөхгүй байна гэсэн зүйлүүд нэлээд гардаг. Үүнийг ч гэсэн хууль дээр тодруулаад аль аль талдаа л хариуцлагатай байх хэрэгтэй шүү дээ, иргэд ч тэр, иргэний нийгэм ч тэр, төр, засгийн байгууллагууд ч тэр. Энэ хуулийн юман дээр анхаарах ёстой байх гэсэн ийм бодолтой байна.

Хугацаан дээр сая Лүндээ дарга хэллээ. Жишээлбэл Цагаатгалын комиссын шугамаар ирж байгаа өргөдлүүдэд  14 хоног,1 сар байтугай хугацаанд хариу өгөхөд их түвэгтэй зүйлүүд их ирдэг. Тэгээд хугацаа дуусахаас нь өмнө өгөх гээд формальный хариу өгөөд явуулж болохгүй, заавал шалгадаг, архив үздэг зөндөө юм бий. Тэгэхээр үүнийг бас хооронд нь ялгаатай харж үзэхгүй бол бүгдийг нь тийм урт болгоход хэцүү л дээ. Гэхдээ яг ийм ийм тохиолдолд энэ хугацаагий нь сунгаж болно ч гэдэг юм уу? тийм заалтууд байхгүй бол нэг хүн өргөдөл өгчихөөд л  20, 30 хэдэн онд алга болсон хүний тухай юмыг одоо олж өг гээд  14 хоногийн дараа олж өгөхгүй болохоор нь дахиж нэг бичээд, тэгээд төрийн байгууллагуудад ажиллаж байгаа ажилтныг энэ  хоёр удаа өргөдөл хариу өгсөнгүй, тийм учраас  энэ халагдах ёстой гэсэн ийм асуудал яригдаж болохгүй. Энэ дээр анхаарах, наанатай, цаанатай зүйлүүд байгаа.

Хэлэлцэх явцад ярих байхаа. Иргэний байгууллагуудаас заавал санал авна гэсэн үг ямар байдаг бол доо? Бид нар өөрснөө төлөөллийн ардчилал гэдэг юмныхаа утга учрыг сайн олох хэрэгтэй. 4 жил тутамд Их Хурал түүнийг дагаад Засгийн газар сонгогддог. Тэр үедээ хариуцлагатай хандах ёстой асуудал бас нэг талд нь байх ёстой. Нөгөө талд нь өдөр болгон л ямар нэгэн асуудлаар Үндсэн хууль, бусад хуулиудаар эрх олгогдсон төрийн байгууллагууд нь тэр хуулиудад заагдаагүй субъектын оролцоотойгоор шийдвэрээ заавал гаргадаг, тэдний оролцоо байхгүй бол гаргаж чаддаггүй ийм тогтолцоо руу орвол одоогийн төрийн байгуулалтын тогтолцоо маань өөрөө их утгагүй болж ирнээ. Эсхүл Үндсэн хуулиа өөрчилдөг юм уу?  тийм л байдалд хүрнэ. Тэгэхээр тэр заавал гэдэг үгийг бас хэлэлцэх явцдаа би бодолцох болов уу гэж бодож байна. Гишүүдэд бас энэ дээр анхаарлаа хандуулаасай гэж хүсч байна.

Тэгээд дахиад хэлэхэд зарчмын хувьд хэлэлцэх эсэхийг дэмжиж байна. Хэлэлцэх явцад бас анхаарах зүйлүүд гарна.

Д.Дондог: Ингээд санал хэлэх гишүүд саналаа хэлж дууслаа. Ирцэд  10 гишүүн орсон байгаа. Ингээд санал хураалт явуулъя.

Иргэдээс төрийн байгууллага, албан тушаалтанд гаргасан  өргөдөл, гомдлыг  шийдвэрлэх тухай хуульд нэмэлт, өөрчлөлт оруулах тухай хуулийн төслийг дэмжиж байгаа гишүүд гараа өргөнө үү.

Байхгүй байгаа гишүүн эсрэг санал өгсөнд тооцогдоно шүү дээ.

10-аас 7 хүн өгсөн байна.  Ингээд дэмжигдэж байна. Тэгээд гишүүдийн хэлсэн саяны саналуудыг дүгнэлтэнд тусгая.

Хэлэлцүүлгийн явцад нэлээд анхаармаар юмнууд яах аргагүй байна. Ингээд дүгнэлтийг Улсын Их Хурлын чуулганы хуралдаанд Мөнх-Очир гишүүн танилцуулъя.

Ингээд өнөөдрийн Байнгын хорооны хуралдаан өндөрлөж байна. Хүрэлцэн ирсэн та бүхэнд баярлалаа.

Хуралдаан 15 цаг 25 минутанд өндөрлөв.

Соронзон хальснаас буулгасан:

ХУРАЛДААНЫ ТЭМДЭГЛЭЛ
ХӨТЛӨГЧ: 

